
Wajah dan jiwa Umno yang tidak sihat

Munsyi
PILIHAN RAYA semakin dekat. Pas tidak pernah berhenti berkempen sejak
selesai pilihan raya 1999. Rentaknya masih garang. Ia akan 
mempertahankan
Kelantan dan Terengganu, di samping yakin menawan Kedah. DAP dan 
Keadilan
sedang memperkemaskan pakatan untuk menawan Pulau Pinang dan Selangor.
Jika cita-cita ini berjaya, lima negeri akan diperintah pembangkang.
  BN pula yakin akan terus diberi mandat oleh rakyat untuk memerintah
negara dengan majoriti dua pertiga. Mempertahankan Kedah dan menawan
kembali Terengganu. Di Kelantan, kalau tak menang pun, akan dapat 
menambah
jumlah kerusi. Pulau Pinang dan Selangor tetap dalam tangan BN. Umno
Kelantan dan Terengganu - dari segi pimpinan - telah melakukan 
perombakan
yang penting. Datuk Mustapha Mohamed dan Datuk Idris Jusoh adalah tokoh
generasi baru. Bukan lagi generasi Tengku Razaleigh Hamzah dan Tan Sri 
Wan
Mokhtar Ahmad.
  Perak, Negeri Sembilan dan Johor, kelihatan tenang dan meyakinkan. 
Sabah
dan Sarawak tetap selamat. Pahang dan Perlis punya MB dan Ketua
Perhubungan generasi baru yang garang dan lantang. Macam gerila yang tak
takut mati. Selalulah ada berita panas dan sensasi. Perlis di bawah
pimpinan Datuk Seri Shahidan Kassim kelihatan mantap.
  Iklim dan pergolakan politik 2004 tidak sama dengan 1999. Gelombang
besar yang melanda Umno dan menjulang Pas tidak ada lagi. Namun dua
komponen utama - Umno dan MCA - masih menghidap penyakit yang boleh
meletihkan dan melemahkan BN.
  Perang politik antara Datuk Seri Dr Ling Liong Sik dan Datuk Lim Ah 
Lek
berterusan. Meskipun formula penyelesaian Dr Mahathir diterima kedua-dua
pihak, tembak menembak antara Team A dan B masih berlaku.

